
  

 

 

 

Sarajevo, 28.07.2026. 

 

Hitni apel za zaštitu objekta Historijskog muzeja Bosne i Hercegovine i primjenu 
međunarodnih standarda zaštite moderne arhitekture tokom izgradnje Muzeja savremene 
umjetnosti Ars Aevi 

 

Poštovani, 

Obraćamo Vam se sa ciljem zaštite objekta Historijskog muzeja Bosne i Hercegovine i spriječavanje 

daljeg ugrožavanja i mogućih novih oštećenja nacionalnog spomenika koji predstavlja vrhunsko 

ostvarenje  moderne arhitekture. 

Zgrada Historijskog muzeja Bosne i Hercegovine jedno je od najistaknutijih djela moderne arhitekture 

u Bosni i Hercegovini, djelo koje je majstorskom izvedbom kanonskog repertoara formi 

internacionalne moderne arhitekture postalo simbol modernizma u BiH i regionu bivše Jugoslavije. 

Izvrsnost arhitekture Historijskog muzeja prepoznata je i internacionalno, kroz njegovu prezentaciju 

na izložbi „Toward a Concrete Utopia: Architecture in Yugoslavia, 1948–1980“ u Muzeju moderne 

umjetnosti (MoMA) u New Yorku 2018. godine, a Fondacija Getty je kroz program “Keeping it Modern”      

podržala istraživanje ovog izuzetnog primjera moderne arhitekture u svijetu. Historijski muzej je 

nacionalni spomenik Bosne i Hercegovine. Muzej je i vitalna kulturna institucija sa stalnim i 

relevantnim programom izložbi i nizom drugih kulturnih događaja, u kojoj svakodnevno borave 

desetine, nekada i stotine korisnika, uključujući posjetioce i osoblje koje u njoj radi. 

Trenutni građevinski radovi na izgradnji objekta budućeg  Muzeja savremene umjetnosti Ars Aevi u 

neposrednoj blizini predstavljaju ozbiljan rizik za integritet ovog objekta, koji je po svojoj prirodi 

izuzetno krhak i osjetljiv na vibracije. 

Kao i ostali kulturni radnici i institucije u Bosni i Hercegovini, sa nestrpljenjem godinama iščekujemo 

početak radova na izgradnji Muzeja Ars Aevi. Uvjereni smo u njegov značaj i potencijal da bude 

komplementaran postojećoj kulturnoj infrastrukturi i prezentaciji kulture BiH. Ova očekivanja se, 

međutim, ne mogu u potpunosti realizovati ukoliko njegova izgradnja ugrozi postojeće kulturno-

historijske vrijednosti. 

U cilju zaštite nacionalnog spomenika, tražimo da se osiguraju mjere zaštite i skrećemo pažnju javnosti 

i institucija na slijedeće: 

1. Uvažavanje posebne ranjivosti moderne  arhitekture 

Historijske strukture, a posebno objekti moderne arhitekture, podložniji su oštećenjima 

prouzrokovanim vibracijama upravo zbog upotrebe krhkih materijala, eksperimentalnih rješenja, 

specifičnih konstruktivnih sistema, starosti i dotrajalosti materijala.  

2. Primjena međunarodnih standarda 

Proces gradnje treba uskladiti s međunarodnim standardima koji za kulturna dobra i objekte visoke 

osjetljivosti propisuju strožije granične vrijednosti vibracija, kontinuirani monitoring i obustavu radova 



  

 

 

 

ukoliko se prekorače dozvoljeni pragovi ili uoče nova oštećenja, te upotrebu drugih alternativnih 

načina kopanja npr. ručno kopanje jame. 

3. Hitno provođenje preventivnih mjera i analiza 

Na osnovu dosadašnjeg iskustva i već dokumentovanih oštećenja nastalih vibracijama mašinskog 

iskopa, tražimo hitno sprovođenje sljedećeg: 

● Utvrđivanje obima načinjene štete na konstrukciji i materijalnom integritetu objekta 

Historijskog muzeja uslijed već izvedenih građevinskih radova na izgradnji Muzeja Ars Aevi, 

kao i mjera njihove sanacije. 

● Stručna procjena uticaja: detaljna analiza uticaja izgradnje nove građevinske  jame  i temelja 

na nacionalni spomenik. 

● Uspostava sistema monitoringa: slijeganja, pomjeranja, vibracija i pojave novih 

pukotina/oštećenja na zgradi Historijskog muzeja Bosne i Hercegovine, snimanje geodetskih 

tačaka za praćenje vertikalnog i horizontalnog pomjeranja, mjerenje vibracija, unaprijed 

određene granične vrijednosti vibracija pri kojima se radovi usporavaju ili zaustavljaju. 

● Izrada Projekta mjera zaštite objekta zgrade Historijskog muzeja Bosne i Hercegovine tokom 

izvođenja radova na gradilištu u neposrednoj blizini, uključujući geotehničke, konstruktivne i 

sigurnosne mjere. 

● Konzervatorski nadzor: insistiramo da pored građevinskog nadzora, proces mora uključivati i 

stručni konzervatorski nadzor specifičan za modernu arhitekturu i zaštićena kulturna dobra. 

4. Sigurnost ljudi i kulturnog blaga 

Naglašavamo da vibracije ne ugrožavaju samo beton i čelik, već i sigurnost posjetilaca i osoblja, 

posebno u atriju Muzeja. Ljudska percepcija vibracija znatno je osjetljivija od praga pri kojem vibracije 

mogu uzrokovati fizička oštećenja građevine, zbog čega kod posjetitelja mogu izazvati opravdan 

osjećaj straha i nesigurnosti. 

5. Ugrožavanje korištenja sredstava iz EU fondova i drugih donatorskih sredstava 

Historijski muzej Bosne i Hercegovine partner je u nekoliko projekata koji se finansiraju iz fondova 

Evropske unije, realizovanih u saradnji sa brojnim renomiranim i međunarodnim partnerima. Fizička 

oštećenja objekta i narušavanje sigurnosti direktno ugrožavaju sposobnost Muzeja da ispuni ugovorne 

obaveze prema donatorima, što može dovesti do obustave finansiranja, gubitka povjerenja 

međunarodnih partnera i štete po reputaciju Bosne i Hercegovine kao pouzdanog partnera u procesu 

evropskih integracija. 

6. Narušavanje imidža nadležnih institucija u javnosti i medijima 

Izostanak adekvatne i pravovremene reakcije nadležnih institucija na dokumentovana oštećenja 

nacionalnog spomenika šalje jasnu i negativnu poruku javnosti i medijima, domaćim i međunarodnim, 

o nebrizi i nemaru prema zaštiti kulturnog naslijeđa. Ovakav pristup direktno ugrožava ugled institucija 

sistema, ali i sliku Bosne i Hercegovine kao zemlje koja poštuje i štiti svoje kulturno i evropsko 

naslijeđe, posebno u kontekstu procesa evropskih integracija u kojem se zaštita baštine smatra jednim 

od pokazatelja institucionalne zrelosti. 

 



  

 

 

 

7. Uspostavljanje opasnog presedana za zaštitu nacionalnih spomenika 

Ukoliko se hitno ne preduzmu mjere u ovom konkretnom slučaju, stvara se opasan presedan koji 

ugrožava zaštitu svih nacionalnih spomenika i zaštićenih kulturnih dobara u Bosni i Hercegovini. Time 

bi se budućim investitorima otvorio put da tokom izvođenja radova u neposrednoj blizini zaštićenih 

objekata zanemaruju svoje zakonske obaveze u pogledu zaštite kulturne baštine, čime bi se sistemski 

narušio cjelokupan okvir zaštite nacionalnih spomenika u zemlji. 

Pozivamo nadležne institucije, investitora, projektante i izvođača radova da, u saradnji s nadležnim 

službama zaštite kulturnog naslijeđa, zajednički i bez odlaganja poduzmu sve potrebne aktivnosti kako 

bi se sprovele odgovarajuće mjere zaštite i osiguralo očuvanje integriteta Historijskog muzeja Bosne i 

Hercegovine tokom realizacije projekta izgradnje novog muzeja.  

Naglašavamo svijest o osjetljivosti zgrade Historijskog muzeja, koja je posljedica godina nemara i 

odsustva sistemskog ulaganja u njeno obnavljanje i zaštitu. Ovo, međutim, ne oslobađa uključene 

aktere odgovornosti za oštećenja koja ubrzano nastaju na zgradi kao posljedica građevinskih radova u 

njenoj neposrednoj blizini. Nadamo se da će se proces izgradnje Muzeja Ars Aevi nastaviti uz punu 

koordinaciju i uvažavanje značaja postojećeg kulturnog blaga Bosne i Hercegovine, i sa radošću 

iščekujemo dan njegovog otvaranja.  

Zaštita nacionalnog spomenika je zakonska i moralna obaveza svih nas! 

S poštovanjem,  

Potpisnici: 

Fondacija Kulturno naslijeđe bez granica (CHwB)  

Docomomo BH 

NK ICOMOS u BIH 

Balkanska mreža muzeja (BMN) 

Udruženje za umjetnost i kulturu CRVENA 

 

     
 

  

 


